
  

 

MOCIÓN DO GRUPO POPULAR SOBRE A 

MODIFICACIÓN DO REGULAMENTO XERAL 

DE COSTAS 
 
O Grupo Municipal Popular, ao abeiro do disposto nos artigos 91.4 e 97 do 

Regulamento de Organización, Funcionamento e Réxime Xurídico das Entidades 

Locais, e no seu nome Ángel Moldes Martínez presenta ante o Pleno da 

Corporación Municipal de Poio esta MOCIÓN: 

 

EXPOSICIÓN DE MOTIVOS 

Nos últimos meses e semanas, crece a preocupación polas informacións 

sobre a modificación “urxente” do Regulamento Xeral de Costas que o 

Goberno central está tramitando, en particular no relativo aos prazos das 

concesións de ocupación do dominio público marítimo-terrestre (DPMT). 

Os termos da modificación que se están a coñecer están a causar moita 

inquedanza en diversos sectores empresariais e da cidadanía, xa que 

xerarían unha grave inseguridade xurídica e porían en perigo a 

continuidade de empresas e equipamentos públicos de Galicia que na 

actualidade se sitúan nesta zona. 

Resulta extremadamente grave que, como todo parece indicar, esta 

iniciativa do Goberno central poida ter como obxectivo intentar xustificar 

decisións tomadas de forma non axustada a dereito e contravindo, entre 

outras, a normativa de Costas vixente, como o achantamento nos 

procedementos abertos en relación á prórroga de Ence, movemento 

debatido en numerosas ocasións neste pleno e que o grupo propoñente 

considera moi prexudicial para centos de familias de Poio. 

Pero é que os cambios propostos no Regulamento xeral de Costas 

producirían unha cadea de graves consecuencias xurídicas e económicas 

que poderían poñer en perigo a continuidade de empresas que operan en 

toda Galicia e no termo municipal de Poio, como conserveiras, industrias e 

establecementos de distintos sectores e mesmo equipamentos públicos, 

polo que está a provocar unha comprensible inquedanza en ámbitos 

empresariais, laborais e en toda a cidadanía. 

As modificacións propostas poderían poñer en risco non só centos de 

postos de traballo no concello e millóns de euros de facturación, senón 

que a inseguridade xurída que provocan estas manobras causan unha 

reticencia a investir e a xerar actividade económica adicional moi 

prexudicial para o noso concello. 

Esta decisión tamén afecta a grandes industrias que operan na nosa 

comunidade, e que compren estritamente as esixencias medioambientais, 

a establecementos cuxa actividade principal sitúase fóra do DPMT pero 

teñen tubaxes ou instalacións auxiliares dentro da franxa afectada e 

obxecto de concesión, e nomeadamente pon en perigo equipamentos e 

servizos públicos situados a día de hoxe en zona de DPMT ou que 

someten a súa actividade a ela, o que podería complicar sobremaneira a 

súa prestación, facéndoos inasumibles para as administracións, incluído o 

concello de Poio. 

O procedemento seguido polo goberno central para intentar levar a cabo 

esta modificación, ademais de xuridicamente preocupante, non é nin 

transparente, nin leal nin participativo, xa que non se está a clarificar con 

precisión a quen e como afectaría, o que aumenta as dúbidas e a 

inseguridade xurídica, económica e laboral. 

Ademais, o carácter pretendidamente “urxente” desta modificación –co fin 

de dar cobertura a feitos consumados legalmente problemáticos- provocou 

que non se contase coas CCAA nin con entidades con intereses lexítimos, 

que se contraviñesen normas con rango de lei, e que non se 

proporcionasen prazos axeitados para alegar a administracións, afectados 

e interesados. 

En definitiva, conscientes da preocupación de traballadores, 

administracións, empresarios, usuarios e cidadáns pedimos a retirada do 

proxecto de modificación do Regulamento Xeral de Costas impulsado polo 

goberno central e solicitamos o apoio de toda a corporación para garantir 

a seguridade xurídica, a actividade económica e o emprego no noso 

concello. 

Por todo o anterior, o Grupo Municipal do Partido Popular no concello de 

Poio insta ao Pleno da Corporación á aprobación dos seguintes acordos: 

PRIMEIRO.–  Instar ao goberno do Estado a dar traslado á Xunta 

e a este Concello dun informe exhaustivo de todas as concesións 

que se verían afectadas pola modificación do regulamento de Costas 

no termo municipal de Poio. 

SEGUNDO.-  Instar ao goberno do Estado a retirar a actual 

redacción da modificación do regulamento xeral de Costas por 

contravir a Lei de Costas que lle dá cobertura.  

TERCEIRO.- Instar ao goberno do Estado a garantir que calquera 

eventual modificación do Regulamento Xeral de Costas se fará 

consonte á Lei de Costas de 2013 e seguindo os trámites axeitados, 

en particular, achegando completa información ás administracións 

interesadas e aos sectores afectados e proporcionando a afectados, 

interesados e a toda a cidadanía un prazo axustado para facer as 

alegacións oportunas. 

CUARTO.-  Expresar o apoio do Concello de Poio a todos os 

potencialmente afectados pola reforma, e en particular aos 

traballadores de Poio e as súas familias que poderían ver en perigo 

os seus empregos, así como os empresarios afectados pola 

inseguridade provocada por esta actuación do Goberno central. 

 

En Poio, a 9 de decembro de 2019 

 

 

 

 

 

 

Ángel Moldes Martínez 

Voceiro do Grupo Municipal do PP de Poio 


